Հ Ր Ա Մ Ա Ն   N 181-Լ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱՐԴԱՐԱԴԱՏՈՒԹՅԱՆ ՆԱԽԱՐԱՐԻ
«29» ՄԱՐՏԻ 2024 Թ.			                                 ՔԱՂ. ԵՐԵՎԱՆ

ԱՐԴԱՐԱԴԱՏՈՒԹՅԱՆ ՆԱԽԱՐԱՐԻ 2021 ԹՎԱԿԱՆԻ ՀՈՒԼԻՍԻ 16-Ի N 327-Լ ՀՐԱՄԱՆՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

Ղեկավարվելով «Նորմատիվ իրավական ակտերի մասին» օրենքի 33-րդ և 34-րդ հոդվածներով, ինչպես նաև Հայաստանի Հանրապետության աշխատանքային օրենսգրքի 106.1-ին հոդվածի 6-րդ մասով.
Հ Ր Ա Մ Ա Յ ՈՒ Մ Ե Մ՝
1. Արդարադատության նախարարի 2021 թվականի հուլիսի 16-ի «Արդարադատության նախարարության աշխատանքային ներքին կարգապահական կանոնները հաստատելու մասին» N 327-Լ հրամանի հավելվածում (այսուհետ՝ Հավելված) կատարել հետևյալ լրացումները.
1) Հավելվածի 2-րդ կետում «պատասխանատվության միջոցները նախատեսող,» բառերից հետո լրացնել «հեռավար աշխատանքի իրականացման կարգն ու պայմանները նախատեսող,» բառերը,
2) Հավելվածը լրացնել հետևյալ բովանդակությամբ նոր «3.1.» կետով.
«3.1. Աշխատողի և գործատուի փոխադարձ համաձայնությամբ աշխատանքը կատարվում է նաև հեռավար եղանակով՝ Հայաստանի Հանրապետության օրենսդրությամբ սահմանված կարգով, եթե աշխատանքի բնույթը թույլ է տալիս: Հեռավար աշխատանքի իրականացման կարգն ու պայմանները սահմանվում են սույն հավելվածի XI-ին գլխով:»,
3) 19-րդ կետում «փաստացի բացակայած ժամանակը՝» բառերից հետո լրացնել «(բացառությամբ՝ հեռավար աշխատանքի դեպքում)» բառերը, 
4) Հավելվածի 63-րդ կետից հետո լրացնել հետևյալ բովանդակությամբ նոր «63.1-րդ» և «63.2-րդ» կետեր.
«63.1. Աշխատանքի հեռավար եղանակով կատարումը հիմք չէ աշխատողի՝ ՀՀ աշխատանքային օրենսդրությամբ սահմանված իրավունքներն ու երաշխիքները սահմանափակելու համար:
63.2. Աշխատանքային պարտականությունները հեռավար եղանակով կատարելու ժամանակահատվածում աշխատողը պետք է ապահովի աշխատանքային պարտականությունների պատշաճ կատարումը, ինչպես նաև գործատուի համար իր հասանելիությունը՝ փոխադարձ համաձայնեցված եղանակով: Աշխատողը պարտավոր է առավելագույնը 20 րոպեի ընթացքում պատասխանել անմիջական ղեկավարի հեռախոսազանգերին կամ հաղորդագրություններին, ինչպես նաև անհաղթահարելի ուժի առաջացման պարագայում պարտավոր է անհապաղ տեղեկացնել դրա մասին: Աշխատողի մեղքով սույն կետով սահմանված պահանջի չկատարումը համարվում է աշխատանքային կարգապահության խախտում:»,
5) Հավելվածը լրացնել հետևյալ բովանդակությամբ նոր «XI» գլխով.
«XI. ՀԵՌԱՎԱՐ ԱՇԽԱՏԱՆՔԻ ԻՐԱԿԱՆԱՑՄԱՆ ԿԱՐԳՆ ՈՒ ՊԱՅՄԱՆՆԵՐԸ
66. Ելնելով աշխատանքի բնույթից՝ աշխատանքը աշխատողի և գործատուի փոխադարձ համաձայնությամբ, կարող է իրականացվել հեռավար եղանակով:
67. Աշխատողը հեռավար աշխատանքի անցնելու մասին դիմումը ներկայացնում է Mulberry էլեկտրոնային համակարգի միջոցով` այն ուղղելով անմիջական ղեկավարին, որտեղ նշվում է հեռավար եղանակով աշխատելու ժամանակահատվածը:
68. Գործատուն կարող է Աշխատողից պահանջել ներկայացնել հեռավար աշխատանքի անցնելու անհրաժեշտությունը հիմնավորող փաստաթղթեր:
69. Երեք աշխատանքային օրվա ընթացքում անմիջական ղեկավարը դիմումը համաձայնեցնում է կառուցվածքային ստորաբաժանման ղեկավարի և ոլորտը համակարգող փոխնախարարի հետ և այն ներկայացնում գործատուի համաձայնությանը: Գործատուն հինգ աշխատանքային օրվա ընթացքում ուսումնասիրում է ներկայացված դիմումը և համաձայնության դեպքում հեռավար աշխատանքի կազմակերպման նպատակով աշխատողի և գործատուի միջև կնքվում է գրավոր համաձայնագիր, որում պարտադիր նշվում են հեռավար եղանակով աշխատելու ժամանակահատվածը:
70. Գործատուի կողմից համաձայնություն չտալու դեպքում դիմումը հինգ աշխատանքային օրվա ընթացքում վերադարձվում է Mulberry էլեկտրոնային համակարգով:
71. Հեռավար աշխատանքի դեպքում Գործատուի կողմից համապատասխան սարքավորումներ և նյութեր չեն տրամադրվում, ինչպես նաև չեն փոխհատուցվում դրանց ձեռք բերելու հետ կապված ծախսերը, եթե այլ բան նախատեսված չէ գործատուի և աշխատողի միջը կնքված համաձայնագրում:
72. Հայաստանի Հանրապետությունում կամ Հայաստանի Հանրապետությունից դուրս հեռավար աշխատանք կատարելու դեպքում՝ աշխատանքի վայր ներկայանալու հետ կապված ծախսերը Գործատուի կողմից չեն հատուցվում:
73. Նույն ստորաբաժանումից հեռավար եղանակով միաժամանակ  կարող են աշխատել ոչ ավելի, քան աշխատողների 30 %-ը, բացառությամբ՝ Հայաստանի Հանրապետության օրենսդրությամբ սահմանված դեպքերի: 
74. Հեռավար աշխատանքի տևողությունը չի կարող մեկ աշխատանքային տարվա ընթացքում գերազանցել 60 աշխատանքային օրը,  եթե այլ բան նախատեսված չէ գործատուի և աշխատողի միջև կնքված համաձայանգրում:
75. Հեռավար աշխատանքի անընդմեջ տևողությունը չի կարող մեկ աշխատանքային տարվա ընթացքում գերազանցել 20 աշխատանքային օրը,  եթե այլ բան նախատեսված չէ Գործատուի և աշխատողի միջը կնքված համաձայնագրում:»: 
2. Սույն հրամանն ուժի մեջ է մտնում հրապարակմանը հաջորդող օրվանից:

